UČAJLUKE TRAŽIMO
Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike na Pravome putu.
Braćo moja u Dini Islamu! Sa sinošnjim akšamom nastupio je period koji je u našoj tradiciji poznat kao Učajluci (tromjesečje). To je period koji najavljuje skori dolazak mjeseca Ramazana i koji nas podsjeća da je vrijeme da počnemo sa ozbiljnim pripremama za doček najdražeg gosta. Učajluci počinju časnim mjesecom Redžepom, koji je u tradiciji poznat i kao Allahov mjesec. Zatim se nastavljaju mjesecom Ša'banom, koji je poznat po Poslanikovom postu u njemu, zbog čega je u tradiciji i poznat kao Poslanikov mjesec. Da bi se onda završio krunom svih mjeseci i izvorom najvećeg bereketa – mjesecom Ramazanom, koji je zbog svojih velikih blagodati, a kojih nije lišen nijedan sljedbenik Muhammeda, s.a.v.s., u tradiciji poznat kao mjesec Muhammedovog Ummeta.
Sa sinošnjim akšamom započeo je Lejletur-Regaib (Noć želja). To je noć, za koju kažu da je mubarek (iako nema ibadetske osnove), i koja se u mnogim džamijama tradicionalno obilježava kao Noć želja. S jedne strane je to dobro, jer se ljudi obraćaju svome Gospodaru te svojom posjetom džamijama i mnoštvom dova ustvari i čine da ona bude mubarek. S druge strane je to loše, jer se ljudi oslanjaju na njen bereket i onda se jedan duži period više ne obraćaju Gospodaru. Prave pauzu do druge tradicionalne mubarek-noći poznate kao Lejletul-Mi'radž, a koja također pada u mjesecu Redžepu (27. noć). Te noći se prisjećamo Muhammedovog, s.a.v.s., putovanja na Isra' i Miradž i tim povodom se ljudi ponovo okupljaju u džamiji i provode više vremena u ibadetu. Nakon nje u učajlucima nas čeka još jedna mubarek-noć poznata kao Noć polovine Ša'bana ili Lejletul-Berat, u kojoj Uzvišeni Allah mnogo oprašta grijehe, radi čega će ljudi ponovo pohrliti u džamije i tražiti Allahovu milost te spas od Džehennema. Naravno, na kraju učajluka čeka nas najvrednija mubarek-noć – Lejletul-Kadr, kao šlag na tortu i kao pečat na sve naše želje i naša stremljenja.
U principu, cijeli period učajluka je mubarek. To je, kao što sam već napomenuo, rezultat pojačanog ibadeta kod ljudi, ali prije svega Poslanikove, s.a.v.s., dove: ''Allahumme barik lena fi Redžeb ve Ša'ban, ve belligna Ramadan. (Allahu moj, blagoslovi nam Redžep i Ša'ban i daj nam da dočekamo Ramazan.)'' Ovu dovu, naravno, možemo učiti i mi te na taj način, akobogda, pojačati naš bereket. Pri tome posebnu pažnju treba da obratimo na činjenicu da je Redžep jedan od četiri časna mjeseca, u kojima se uvećava nagrada za učinjena dobra djela, ali i kazna za učinjena loša djela. Dakle, ako želimo da što bolje prođemo, onda treba što manje da griješimo te da se potrudimo da kroz činjenje što više dobrih djela i stalnim traženjem oprosta (istigfarom) anuliramo svoje grijehe i svoje greške. Na taj način ćemo, prije svega mjesec Ramazan a zatim i Ramazanski bajram, dočekati, akobogda, veselih i čistih srca te zadovoljnih duša.
Braćo moja! Na osnovu do sada rečenog, možemo ustvrditi da je Redžep mjesec sjetve, Ša'ban mjesec zalijevanja posijanog, a Ramazan mjesec žetve. U mjesecu sjetve treba iz svojih srca da izbacimo mržnju, svađu i umišljenost a zatim da posijemo čistu vjerničku ljubav, blagost i iskrenost. Ako u tome budemo uspjeli, a to uopće neće biti lahko, slijedeći zadatak će biti da te usjeve redovno zalivamo našim bezinteresnim druženjem i pomaganjem. Ako tako budemo postupili, onda ćemo ubrati plod koji se naziva istinska sloboda, a mi ćemo postati jedno mu'minsko tijelo. Ako to budemo uspjeli, onda ćemo jedni drugima moći istinski da čestitamo sretnu novu godinu.
U tom smislu skupština Džemata, koja je planirana za 28. januar, akobogda, predstavlja veliki izazov i veliki test za sve nas. S toga se nadam da ćete biti svjesni ozbiljnosti situacije u kojoj se nalazi naš Džemat i da ćete se odazvati na poziv te dati svoj aktivni doprinos opstanku i napretku našeg Džemata. 

Na kraju želim još da vas podsjetim na sergiju, koju ćemo napraviti nakon džuma-namaza, a kojom ćemo dati svoj doprinos u liječenju naše 17-godišnje sestre Lejle Gverić iz Malog Založja. Neka nam Dragi Allah ukabuli i u sevap upiše, a našoj sestri podari ozdravljenje. Amin.

Završit ćemo Poslanikovom, s.a.v.s., dovom: ''O Živi, Postojani, Stvaraoče nebesa i Zemlje, Veličanstveni i Plemeniti, nema boga osim Tebe. Tvojom milošću tražimo pomoć, učini da budemo bolji i ne prepuštaj nas samima sebi niti jednog trenutka, niti bilo kome od Tvojih stvorenja.'' Amin.

